
কাক কিবা দিবা ৰামৰায়ত পুছন্ত॥

আচাৰ্য্য কন্দলী মিশ্ৰ উপাধ্যা ভাৰতী।

কাকো সোণতোলা আধতোলা কাকো প্ৰতি॥১০॥

কাকো একমাষা পাট ভূনি ফোটা দিব।

এহিমতে ব্ৰাহ্মণক সন্মান কৰিব॥

এহি কথা লোকে গৈয়া তাৰাত কহিল।

শুনি আতি যত বিপ্ৰগণ উল্লসিল॥১১॥

পাছে শুভক্ষণ চাই শঙ্কৰে দিনেক।

সমস্তে লোককে মাতি অনাইলা প্ৰত্যেক॥

ব্ৰাহ্মণ সবক মাতিলন্ত কৰি মান।

আসিল হৰিষ মনে যতেক ব্ৰাহ্মণ॥১২॥







—মূৰ্ত্তি প্ৰতিষ্ঠা—






ভৈল মহোৎসৱ প্ৰাণ-প্ৰতিষ্ঠা কৰিল।

যাক যিবা দিবে লাগে সমস্তকে দিল॥

ভৈলন্ত সন্তোষ বিপ্ৰ সব নিৰন্তৰ।

প্ৰীতি পূৰ্ব্বকে পাছে বুলিলা শঙ্কৰ॥১৩॥

শুনিয়োক আতৈ সব পুছোঁ এক কথা।

সমুচিত ৰূপে কথা কহিবা সৰ্ব্বথা॥

ঈশ্বৰৰ মূৰ্ত্তি ইটো হোৱে নুহিকয়।

আকে সেৱা কৰি গতি পাৱে নপাৱয়॥১৪॥

হেন শুনি কহিলন্ত বিপ্ৰ নিৰন্তৰে।

পূৰ্ব্বে আক কহি আছা আপুনি ঈশ্বৰে॥

যতেক মৃত্তিকাময় সবে শিলাময়।

